
1.185 hitz
Zuhaitzen eraginpean

Arboletan oinarritutako horoskopoa sortu zuten zeltek. 21 espeziek osatzen dute egutegia, eta Leioako Udalak mota horiek landatu ditu Horoskopoaren Parkean. 

Ibai Maruri. Leioa

Arbolatik ateratako zurak etxeak egiteko balio zien. Euren artaldeak haien itzaletan hartzen zuen babesa. Txoriek habia egiteko tokia zuten abarretan. Fruitu eta hostoak jaki preziatu ziren. Sutarako egurra ematen zien. Horregatik, zuhaitzak ezinbesteko elementu natural ziren zeltentzat, eta ondorioz, sakratuak ere bai. Lurrean errotua eta adarrak zerurantz jasoak zituztelako, jainkoekin harremanetan jartzeko bitarteko aproposena zela uste zuten. Jainkoak izaki berekoiak zirela sinestea hedatuta zegoen haien mitologian, eta arbolek euren alde erregutzeko dohaina zutela pentsatzen zuten. 

Hori horrela, pertsonen babesle bihurtu ziren. Horregatik, umea jaiotzean gurasoek zuhaitza landatzen zuten. Hura bihurtzen zitzaien bizi osorako bidaide. Lagun egiteaz aparte, babestu eta aholkatu ere egiten ziela uste zuten. Hala, ordainetan, norberak bere zuhaitza zaindu behar izaten zuen. Ohikoa zen, besteak beste, landarea ongarritzea, kimatzea eta ospakizun berezietan apaingarriz betetzea. 

Zuhaitz horri okerren bat jazoz gero, ordea, zantzu ezkortzat hartzen zuten. Umeren bat hiltzen zen bakoitzean, bere zuhaizpean lur ematen zioten. Helduek, berriz, nahiago zuten enborra hustu eta barruan gorde gorpua. Sarritan, enborra errekara botatzen zuten, gorpu eta guzti, uraren indarrak eraman zezan. 

Druiden tenpluak basoak ziren, eta bereziki haritza bihurtu zuten gurtzarako arbola berezi. Mihura izeneko parasitoa ere landare santutzat zuten, eta haritzarekin batera gurtzen zuten. Druidak ziren zuhaitzari mihura kentzeko arduradun bakarrak. Beste inork ezin zezakeen egin, eta kontu handiz egiten zuten arbolari kalte egin gabe. Gero, hainbat ukendu egiteko erabiltzen zuten. 

Zelten kulturan, bada, zuhaitza babestu beharreko zerbait zen, zientzia, indarra eta bizitza ordezkatzen dituelako. Druiden ustetan, unibertsoaren esentzia biltzen dute guztiek. Halere, zuhaitz bakoitzak bere berezitasunak dauzka, istorio ezkutu bat gordeta. Baita dohain bereziak ere. Hala, gaztainondoa etorkizuna iragartzeko baliagarria zela uste zuten, eta urkiak espiritu txarrak eta zoritxarra uxatzeko. Lizarra kutunak egiteko edo ukenduak prestatzeko erabiltzen zuten. 

Poliki-poliki 21 zuhaitzetan oinarritutako horoskopoa sortu zuten. Solstizioei eta ekinozioei arbola bana egokitu zitzaizkien. Urteko gainontzeko egunak taldeka banatu zituzten. Kasurako, abenduaren 23tik urtarrilaren 1era eta ekainaren 25etik uztailaren 4ra bitarteko egunak sagarrondoaren babespean jarri zituzten. Horoskopo horren arabera, zuhaitz horietako bakoitzaren eraginpean jaiotakoek modu bateko edo besteko ezaugarriak izango ditu. 

Hainbat ikerketaren arabera, zeltak eta euskaldunak harreman zuzena duten bi herri eta bi kultura dira. Dublingo Trinity Collegeko ikertzaile batzuek diote Irlandako lehen biztanleak Euskal Herritik eta Galiziatik iritsi zirela. Zentro bereko beste azterketa baten arabera, euskaldunek, galiziarrek eta irlandarrek kromosomak partekatzen dituzte. 

Bidexkari jarraituz
Zelten tradizioan naturak sekulako garrantzia dauka. Eta bereziki zuhaitzek. Euskal Herria ere inguruari estu lotutako herria da, baita arbolekin aparteko harremana duena. Bizkaiko Batzar Nagusiak, kasurako, Gernikako haritzaren itzaletan bildu izan dira beti. Zelten kulturaren bilera guztiak arbolapean egiten ziren. Ezaugarri komun hori aitzakiatzat hartuta, zeltentzako sakratu diren 21 zuhaitz motak hartu eta Horoskopoaren Parkea eraiki du Leioako Udalak Sarriena auzoan (Bizkaia). 

Berdeguneak 7.000 metro koadroko eremua hartzen du. Zuhaitzak hiruko taldetan kokatu dituzte. Beraz, orotara, 61 arbola dira. Halaber, bi metroko zabalera duen ibilbide batek zeharkatzen du parke osoa. Berau jarraituz igaro daiteke bisitaria espezietako bakoitzari dagokion 21 guneetatik.

Zuhaitzak eta nortasunak

Sagarrondoa

Abenduaren 23tik urtarrilaren 4ra eta ekainaren 25etik uztailaren 4ra

Hauskorra eta zaurgarria da; xarmangarria eta xaloa, aldi berean. Bestela, oso sendoa eta gogorra, energia handia duena eta izan daiteke ez oso lagunkoia. Ustekabeei beldurra die. 

Zumarra

Urtarrilaren 12tik 24ra eta uztailaren 15etik 25era

Pentsatzen duena esaten du beti, erreparorik gabe. Zintzotasuna du ezaugarri. Ingurukoengan sekulako eragina izateko gaitasuna dauka. Arduratsua da, irudimen amaigabekoa, moral sendokoa eta fidela. 

Izeia

Urtarrilaren 2tik 11ra eta uztailaren 5etik 14ra

Ez du adierazten entsatzen duena. Barnerakoia da. Zerbait nahi duenean irmo agertzen da. Oso gogor jokatzen du bere buruarekin. Betebeharrak arduraz egiten ditu.

Makala

Otsailaren 4tik 8ra, maiatzaren 1etik 14ra eta abuztuaren 4tik 13ra

Beti sentitzen da gazte. Sentikorra da, baina errealista. Pertsona ausarta, borrokalaria, emankorra eta langilea izan ohi da. Haren ametsa da alde soziala eta ekoizpena uztartzea. 

Altzifrea

Urtarrilaren 25etik 3ra eta uztailaren 26tik 4ra

Pertsona tinkoa, hauskaitza eta zurruna da. Sentikorra da besteek harenganako duten miresmenarekiko. Batzuetan nagia eta lotsabakoa izan daitekeen arren, izaera saiatua izaten du.

Zedroa

Otsailaren 9tik 18ra eta abuztuaren 14tik 23ra

Bizitza soziala eta publikoa gustuko ditu. Bizitza antzezlana dela uste du, eta berea da pertsonaiarik onena. Erakargarria eta irudimentsua izan ohi da. Egungo errealitateari aurrea hartuta bizi da.

Olibondoa

Irailaren 23a; udazkeneko solstizioa

Karisma handia dauka, eta pertsona gardena da. Izaera naturalekoa. Lasaitasuna ageri du. Badirudi ezerk ez diola loa eragozten. Gustu onekoa. Diplomazia du beste ezaugarri bat.

Urkia

Ekainaren 24a; udako solstizioa

Artista hutsa da. Pertsona ameslaria den arren, kontu materialetan errealista izaten badaki. Xarmangarria, ausarta eta atsegina izaten da, baina bakartuta hobeto egiten du lan. 

Astigarra

Apirilaren 11tik 20ra eta urriaren 14tik 23ra

Atsegina eta lagunkoia da; batzuetan gehiegi. Kutsu basatia dauka eta barrutik nolakoa den ezagutzea kosta egiten da. Espiritualtasuna eta dotorezia dira haren beste bi ezaugarri.

Sahatsa

Martxoaren 1etik 10era eta irailaren 3tik 12ra

Xaloa da. Lotsatia baina diplomazia zalea. Zalantza handiak izaten ditu. Misteriotsua eta erromantikoa izaten daki. Bakardadea eta denbora behar ditu bere onena erakusteko. 

Intxaurrondoa

Apirilaren 21etik 30era eta urriaren 24tik azaroaren 11ra

Itxuraz pertsona zakarra da. Dirua aurrezteko aparteko abilezia dauka. Harremanetan independentzia du gustuko. Pertsona errealista eta zentzuduna da. Umore garratza dauka.

Hurritza

Martxoaren 22tik 31ra eta irailaren 24tik urriaren 30era

Pertsona independente eta indibidualista. Halere, izaten dituen harremanak sutsuak izaten dira. Hori bai, iragankorrak. Oreka soziala bilatzen du. Filosofo handia izan ohi da.

Haritza

Martxoaren 21a; udaberriko ekinozioa

Pertsona gogorra eta tematsua. Adoretsua da gehienetan. Energia kolpeak izaten ditu noizean behin. Justizia bilatzen duenetakoa den arren, ez du gupidarik izaten.

Pagoa

Abenduaren 22a; neguko solstizioa

Azkarra, serioa eta pentsakorra, baina bere borondatea betetzeko malezia erabiltzeko gai den pertsona. Arduratsua da, eta ondo hezitakoa izaten badaki. Halere, edozer egiteko prest dago nahi duena lortzeko.

Pikondoa

Ekainaren 14tik 23ra eta abenduaren 12tik 21era

Nabarmentzeko beharra dauka. Familia erruz estimatzen du. Ez du tranparik egiten. Beti amaitzen du hasten duena, kosta ahala kosta. Sarri askotan, idealista, ameslaria eta berekoia izaten da.

Gurbea

Ekainaren 4tik 13ra eta abenduaren 2tik 11ra

Hauskorra ematen duen arren, oso pertsona sendoa da, tematsua eta ausarta. Igartzeko moduko gauzak egiteko gai da. Kosta egiten zaio ohiko ekintzetara egokitzea.

Lizarra

Maiatzaren 25etik ekainaren 3ra eta azaroaren 22tik abenduaren 1era

Pertsona goibela eta zurruna da. Ez du amorerik ematen. Halere, besteekiko badaki malgua izaten. Erraz egokitzen da, eta borondate ona dauka. Handinahia izaten da normalean.

Gaztainondoa

Maiatzaren 15etik 24ra eta azaroaren 12tik 21era

Ideiak gauzatzea gustatzen zaio, baina beti probetxua aterata. Gezurretik egia bereizteko abilezia dauka. Kritikoa eta garratza den arren, sentimentala eta samurra ere izan daiteke.

Xarma arrunta

Apirilaren 1etik 10era eta urriaren 4tik 13ra

Arreta erraz galtzen duen pertsona da. Irudimen handia dauka, eta polemikoa izaten da. Prestutasun handia agertzen du, eta emankorra da. Hein berean, xarmangarria eta lagunkoia izaten ere badaki.

Ezkia

Martxoaren 11tik 20ra eta irailaren 13tik 22ra

Gehienetan pertsona metodikoa, logikoa eta zentzuduna da. Zuhurra eta zehatza ere izaten da normalean. Beste ezaugarri bat ere ager dezake: zurruntasuna erakusten du ahultasunak ezkutatzeko. 

Pinua

Otsailaren 19tik 28ra eta abuztuaren 24tik irailaren 2ra

Isila, barnerakoia, minbera eta sentsuala izan ohi da, kontraesanez betea. Bestela, ipurterre samarra izango da, perfekzionista eta bere buruari asko eskatzen diona.
